
李白诗全集 卷十二（古近体诗二十五首） 

安陆白兆山桃花岩寄刘侍御绾( 一作春

归桃花岩贻许侍御 ) 

云卧三十年。

好闲复爱仙。

蓬壶虽冥绝。

鸾鹤心悠然。

归来桃花岩。

得憩云窗眠。

( 上六句一作

幼采紫房谈。

早爱沧溟仙。

心迹颇相误。

世事空徂迁。

归来丹岩曲。

得憩青霞眠。)

对岭人共语。

饮潭猿相连。

时升翠微上。

邈若罗浮巅。

两岑抱东壑。

一嶂横西天。

树杂日易隐。

崖倾月难圆。 ( 圆一作延 )

芳草换野色。

飞萝摇春烟。

入远构石室。

选幽开上田。

独此林下意。

杳无区中缘。

永辞霜台客。

千载方来旋。

淮南卧病书怀寄蜀中赵徵君蕤 

吴会一浮云。

飘如远行客。

( 上二句一作

万里无主人。

一身独为客。)

功业莫从就。

岁光屡奔迫。

良图俄弃捐。

衰疾乃绵剧。

古琴藏虚匣。

长剑挂空壁。

楚冠怀钟仪。 ( 冠一作怀 ) ( 怀一作奏 )

越吟比庄舄。

国门遥天外。

乡路远山隔。

( 上二句一作

卧来恨已久。

兴发思逾积。)

朝忆相如台。

夜梦子云宅。

旅情初结缉。

秋气方寂历。

风入松下清。

露出草间白。

故人不可见。

幽梦谁与适。

寄书西飞鸿。

赠尔慰离析。

寄弄月溪吴山人 

尝闻庞德公。

家住洞湖水。

终身栖鹿门。

不入襄阳市。

夫君弄明月。

灭影清淮里。

高踪邈难追。

可与古人比。

清扬杳莫睹。

白云空望美。

待我辞人间。

携手访松子。

秋山寄卫慰张卿及王徵君 

何以折相赠。

白花青桂枝。

月华若夜雪。

见此令人思。

虽然剡溪兴。

不异山阴时。

明发怀二子。

空吟招隐诗。

望终南山寄紫阁隐者 

出门见南山。

引领意无限。

秀色难为名。

苍翠日在眼。

有时白云起。

天际自舒卷。

心中与之然。

托兴每不浅。

何当造幽人。

灭迹栖绝口。 【山献】

夕霁杜陵登楼寄韦繇 

浮阳灭霁景。 ( 阳一作云 )

万物生秋容。

登楼送远目。

伏槛观群峰。

原野旷超缅。

关河纷杂重。 ( 杂一作错 )

清晖映竹日。

翠色明云松。

蹈海寄遐想。

还山迷旧踪。

徒然迫晚暮。

未果谐心胸。

结桂空伫立。

折麻恨莫从。

思君达永夜。

长乐闻疏钟。

秋夜宿龙门香山寺奉寄王方城十七丈 

奉国莹上人从弟幼成令问 

朝发汝海东。

暮栖龙门中。

水寒夕波急。

木落秋山空。

望极九霄迥。

赏幽万壑通。

目皓沙上月。

